
SAN JUAN

Cristore qgjitiranugire, Gayo vame cutigure Juan i
ucacoare

1 Gayo, ¢fiaboati mu? Yu fiaja bucy, Juan, adi pa-
pera mure ucacdagé. Yu quéne, Dios oca socabetire
ajitirénuga fNari, mure maiaja yu.

2 Yu maigi, mure quénarotigu, Diore ado bajise
mure Sénibosaja yu: “‘Mu raca quénaro 1 Narore
bajiro 1 yara raca quénaro fato’ yigu, to yicdari,
‘Rijaye quéne manicdato’ yigu, ire ejarémofia”,
mure yisénibosaja yu. 3 Gdjerd Cristore ajitirénura
mu racana yu tuju ejacOari, “Dios oca socabeti ti
gotirore bajiro yicda flaami” Ina yigotisere ajic0ari,
buto variquénamu yu. 4 Cristore ajitirénura, yu
riare bajiro bajird, Dios oca socabeti ti gotirore
bajiro “Quénaro yirligliama” Tna yisere ajicdari, buto
variquénaja yu. Disejua quénabusase oca ajibeaja

u

> Yu maiga, gajerd Cristo ocare gotimasiocud-
irimasa, gajeroana ina Tfiaboajaquéne, “Inare
yirémorligiami” mure ina yisere ajibu yu. To
bajiro mu yirliglise suorine “Cristo oca socabeti
ti gotirore bajiro yigu flagdmi”, mure yimasire
faja. 6 Sigdri Cristo ocare gotimasiocudirimasa,
adoju Cristore ajitirénurd ina ré&jariviju ejacari,
“Quénaro yuare yirémocami”, yuare yigotima ina.
To yicOari, quéna mu tuju Ina ejaro, “Quénaro
rétoajaro 1na” vyigs, Dios 1 bojarore bajiro
quénaro Tnare mu yirémojama, quénaroja. 7 “Dios

ocare gotimasiocudito mani” yird, vacama

ina. Ina gotimasiocudiroju, Diore masimenare,
“Yuare ejarémofia”, inare yibesuma. 8 To bajiri
inare yirémoroti faja manire, “Cristo ocare
gotimasiocudicda fiato” yira.

“DiOtrefes vime cutigs rojose yiyumi”, yire queti

9 Muare papera ucacdaboacaju yu, mu tuana
Cristore ajitirénurdre. To bajiboarine, Didtrefes
vame cutigujua masare gotimasiord yua hasere
bojabesumi, “Yujua Inare timato Nagé faja” yituolaga
fari. 10 To bajiro 1 yire fajare, yu vatirému
mua réjarivije ejacOari, “Rojose yige yiyuja
mu”, ire yirucuja yu. Ijua, rojose masu yuare
NagOmacarliglifiumi. To bajiro 1 yirere ajicOari,
variquénabeaja yu. Cristo ocare goticudirimasa
1 tuju ejacOari, Ina réjarivijy Ina sdjaruajama,
sdjarotibesumi. To 1 yirone sigéri 1 ricanajuama,
sdjarotiruaboayuma. To ina yirone, ina racane
“Budiasa mua quéne”, inare yitud'icOarligliifiumi.

“Demetrio vdme cutigs quénaro yiyumi”, yire
queti

11 Yu maigé, rojose yirdre bajiro yibesa mu.
Quénasejuare yiya. Quénase yira, Dios riare bajiro
bajird fiar@ma, 1 ejarémose raca 1 bojarore bajiro
yird. Rojose yirdma, Diore masimena fardma.

12 “Demetrio vame cutigy, quénaro yigu faami”,
yama masa jediro. Ire bajiro quénaro yigure goti-
aja Cristo ocariojo gotise. To yicOari, “Quénaro yigu
Naami”, yaja yua quéne. To bajirone yiguja mu.

13-14 Gajeye jairo muare yu gotiroti ti fiacdajare,
yu masune muare gotigs varua tuolaja yu. To ba-
jiboarine, adi rine muare ucacdaja yu. Toju ejacy,
mure quénaro gotirucuja yu.

15 Quénaro mua farotire yigu, muare ejarémoato
Dios. Adoana mani maird, mure quénarotiama.
Meua rdcana mani mairdre yu (uénarotisere yure
gotibosaya.

To cOrone Tiaja.

